
Terima kasih kepada Saudara Pengerusi Majlis

(SALUTASI)

1. Alhamdulillah, terlebih dahulu saya memanjatkan

syukur ke hadrat Allah SWT, kerana diberikan izin dan

limpah kurnia-Nya menghadiri Majlis Peace Corse:
Maulid yang penuh barakah ini pada hari ini.

2. Saya mengucapkan terima kasih kepada pihak

penganjur di atas kesudian mengundang saya ke majlis

yang penuh barakah anjuran Jawatankuasa Perwakilan



(JPK) Kolej Kediaman Delima, bersama-sama Kolej

Kediaman Meranti, Rakan Siswa YADIM, dan Persatuan

Mahasiswa Harmoni pada hari ini. Syabas juga kepada

rakan kolaborasi yang terdiri daripada Bahagian Hal

Ehwal Islam, Applied Science Youth Care Crew, rakan

strategik dan para penaja program ini.

3. Hadirnya saya disini adalah bertujuan untuk

menyampaikan taujihad agar tidak terhenti di sini sahaja

kepada para hadirin yang ada di Masjid yang tersergam

indah yang mulia berkenaan bertepatan dengan bertajuk

“Pemuda Yang Dibanggakan Rasulullah SAW”.

4. Mahasiswa merupakan tonggak kepada generasi

masa hadapan yang kelak akan memimpin rakyat dan

memacu pembangunan negara. Mereka dalam satu

proses ke arah membentuk keupayaan dan

mengembangkan kepakaran masing-masing dari segenap

cabang ilmu.



Hadirin yang dihormati sekalian,

5. Ketinggian dan kehebatan pemuda di zaman

Rasulullah SAW yang diiktiraf dalam al-Quran dan Hadith.

Merekalah yang disebut sebagai generasi as sabiquun al

awwalun minal muhajirin wal anshor, merekalah

sebaik-baik generasi yang disifatkan oleh Rasulullah SAW

sebagaimana hadith yang telah diriwayatkan oleh Imam

Bukhari dan Imam Muslim dari Abdullah B Mas`ud R.A.

Sabda Rasulullah SAW, “Sebaik-baik manusia adalah

pada qurunku, kemudian orang yang mengikuti mereka

dan kemudian yang mengikuti mereka”.

6. Dalam kehidupan seharian, pemuda harus menjaga

diri dari godaan negatif dan tindakan yang merugikan diri

sendiri mahupun orang lain. Mereka perlu menjadi agen

perubahan positif dalam masyarakat, menginspirasi

dengan kreativiti, dan berkontribusi dalam pembangunan

yang berlanjutan.



7. Pemuda akhir zaman juga perlu memiliki

kepemimpinan yang bijaksana dan adil. Kemampuan

untuk beradaptasi dengan perubahan, bersikap empati

terhadap sesama, serta mengembangkan keterampilan

sosial menjadi bagian integral dari kepemimpinan yang

efektif.

Hadirin yang dihormati,

8. Umat Islam hari ini perlu merujuk dan melihat sejarah

mereka sekiranya kita ingin mengikut jejak langkah

sebagai ummah terbaik (khaira ummah). Sudah tentulah

pemuda hari ini khususnya tidak ingin ditafsirkan sebagai

buih-buih dilautan atau sampah sarap yang berada di

sungai sebagaimana dalam Hadith Rasulullah SAW.

Sejarah telah mencatatkan tokoh-tokoh besar pemuda di

zaman Rasulullah SAW.

9. Firman Allah SWT yang bermaksud: "(Ingatlah

peristiwa) tatkala serombongan orang muda pergi ke gua,

lalu mereka berdoa: Wahai Tuhan kami! Kurniakanlah



kami rahmat dari sisi-Mu dan berikanlah kami kemudahan

serta pimpinan kepada kami untuk keselamatan agama

kami" (Surah al-Kahfi, ayat 10).

10. Mengambil iktibar daripada kisah ashabul kahfi

seperti dijelaskan dalam al-Quran, mereka mencari tempat

perlindungan daripada pemerintah zalim yang

menghalang mereka memberi pandangan, menjelaskan

kebenaran dan menyeru kepada agama Allah SWT.

11. Dalam konteks pemuda hari ini, mereka hendaklah

menjauhkan diri daripada segala perkara yang membawa

kemungkaran dan kejahatan. Kehadiran teknologi yang

tiada sempadan, pemuda hendaklah bijak memilih

maklumat yang membawa kebaikan dan begitu juga

sebaliknya.

12. Kita tidak boleh menjadi alat kepada kemajuan

teknologi dengan menerima bulat-bulat apa juga berita

atau maklumat diperoleh. Begitu juga kehadiran laman



sosial dan permainan gajet yang mengasyikkan membuat

kita selalu leka dengan matlamat asal kehidupan.

13. Kelekaan terhadap perkara sia-sia inilah membuatkan

pemuda tidak lagi seperti kata-kata Imam Hassan

al-Banna iaitu sebagai harta negara, jika pemuda hanya

leka dengan keseronokan dunia.

14. Pemuda yang sentiasa mengisi masa menuntut ilmu,

taat kepada perintah Allah SWT, mengasihi dan mengikuti

sunah Rasulullah SAW ialah pemuda yang akan dipelihara

Allah SWT dengan kebaikan-Nya.

15. Menjadi pemuda Muslim yang ideal tidaklah mudah

kerana yang pastinya banyak cubaan dan cabaran akan

ditempuhi, apatah lagi pada usia yang sedang mencari

kematangan diri. Namun, mendekatkan diri dengan Allah

SWT dan mengharap petunjuk serta hidayah-Nya, kita

akan dapat melalui kehidupan dengan bimbingan ajaran

Islam yang benar.



16. Pesanan Imam Hassan al-Banna, "Wahai manusia,

selepas kehidupan yang pendek ini. Kamu akan menjalani

kehidupan abadi. Bila kamu memahami rahsia tugasmu

dalam kehidupan ini dan mengikhlaskan amal untuk

Tuhanmu, ada kenikmatan menanti."

Hadirin sekalian,

17. Semoga dengan pelaksanaan majlis ini, mampu

menjadikan mahasiswa terus meningkatkan

pembangunan sahsiah diri dalam arus yang mencabar

seterusnya menjadikan mahasiswa sebagai model

masyarakat yang mementingkan aspek kemuliaan,

ketaqwaan dan berusaha meningkatkan jati diri sebagai

mahasiswa UiTM yang berjaya di dunia dan akhirat.

18. Dengan lafaz Bismillahirrahmanirrahim, saya

Merasmikan Majlis Penutup Peace Corse, 2023/2024.

Sekian.



Wabillahitaufik Walhidayah Wassalamualaikum
Warahmatullahi Wabaraktuh.


